ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ԶԱՐԳԱՑՄԱՆ ՖՐԱՆՍԻԱԿԱՆ ԳՈՐԾԱԿԱԼՈՒԹՅԱՆ ՄԻՋԵՎ ՉՀԱՍՏԱՏՎԱԾ ՎԱՐԿԱՅԻՆ ԳԻԾ ՏՐԱՄԱԴՐԵԼՈՒ ՄԱՍԻՆ ԹԻՎ CAM 1029 ՇՐՋԱՆԱԿԱՅԻՆ ՀԱՄԱՁԱՅՆԱԳՐԻ» ՎԱՎԵՐԱՑՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ 

«Հայաստանի ջրային և գյուղատնտեսության ոլորտների համապարփակ զարգացում»- WAIDA (Ծրագիր) ծրագրի շրջանակում Հայաստանի Հանրապետության կառավարության և Զարգացման ֆրանսիական գործակալության (ԶՖԳ) միջև 2025 թվականի դեկտեմբերի 18-ին և 19-ին ստորագրվել է չհաստատված վարկային գծով շրջանակային համաձայնագիրը (Համաձայնագիր):
Հայաստանի Հանրապետությունում ջրային և ոռոգման ենթակառուցվածքների զգալի մաշվածությունը, ջրի կորուստների բարձր մակարդակը, ինչպես նաև կլիմայական փոփոխություններով պայմանավորված ռիսկերի աճը լուրջ մարտահրավերներ են ջրային ռեսուրսների արդյունավետ կառավարման և գյուղատնտեսության կայուն զարգացման համար։ Ծրագիրն առաջարկում է համալիր և փուլային լուծում՝ միաժամանակ անդրադառնալով ազգային և տեղական մակարդակներում առկա խնդիրներին՝ միաժամանակ Ծրագրի երկու պիլարներով.
i) ազգային մակարդակում իրականացվող ջրային ենթակառուցվածքների ներդրումային բաղադրիչ, որը համաֆինանսավորելու է Համաշխարհային բանկի «Ջրային և ոռոգման ծառայությունների բարելավում» (WISE) ծրագիրը։ 
ii) ՀՀ Սյունիքի մարզում՝ տեղական մակարդակում իրականացվող բաղադրիչ՝ ուղղված ոռոգման համակարգերի վերականգնմանը, ջրային ռեսուրսների կառավարման բարելավմանը և կայուն ու ընդգրկուն գյուղատնտեսության զարգացմանը: Հատուկ կարևորություն ունի Սյունիքի մարզում բաղադրիչի իրականացումը, որը հնարավորություն կտա համատեղել ենթակառուցվածքների զարգացումը տեղային տնտեսական և գյուղատնտեսական ներուժի լիարժեք օգտագործման հետ, որի շրջանակներում նախատեսվում է իրականացնել`
· Սիսիան, Գորիս և Մեղրի համայնքների ոռոգման համակարգերի վերականգնում և արդիականացում փուլային եղանակով` ինքնահոս համակարգեր, պոմպակայաններ, ջրի կրկնակի օգտագործման համակարգեր,
· խորհրդատվական ծառայություններ (ուսումնասիրություններ, մանրամասն նախագծեր, հսկողություն):
Ծրագիրը հիմնվելու է չորս հիմնական բաղադրիչների վրա՝ տրամաբանական և փոխկապակցված հաջորդականությամբ`
· ներդրումներ ջրային ենթակառուցվածքների արդիականացման և վերականգնման ու ոռոգման ոլորտում, 
· ներդրումներ ավելի զարգացած գյուղատնտեսություն ունենալու համար, 
· ներդրումներ ագրոբիզնեսի բնագավառում, ներառյալ` ագրոզբոսաշրջությունը, որի նպատակն է ավելի մեծ արժեք հաղորդել արտադրանքին, որը կայուն գյուղատնտեսության նախապայման է, 
· կանաչ և խելացի գյուղատնտեսության աճի զարգացման համար առաջադեմ ֆինանսական մեխանիզմների մշակում` առանցքային ուշադրություն դարձնելով թվայնացմանը։
ԶՖԳ-ի ֆինանսավորումը կազմված է առավելագույնը 100 միլիոն եվրո բազմատրանշ վարկային գծից՝ երեք տրանշով, 
1. ՀՀ Սյունիքի մարզի ֆինանսավորման վարկը՝ 30 մլն եվրո, 
1. Ջրային և ոռոգման ծառայությունների բարելավման ծրագրի (WISE) ֆինանսավորման վարկի առաջին մասնաբաժինը՝ առավելագույնը 30 մլն եվրո,
1. Ջրային և ոռոգման ծառայությունների բարելավման ծրագրի (WISE) ֆինանսավորման վարկի երկրորդ մասնաբաժինը՝ առավելագույնը 40 մլն եվրո:
WISE ծրագրի համաֆինանսավորողը Համաշխարհային բանկն է:
Տեխնիկական աջակցություն տրամադրելու նպատակով ԵՄ կողմից նախատեսվում է նաև 12.456 մլն եվրո դրամաշնորհ:
Համաձայնագրի գործողության ժամկետը՝ ուժի մեջ մտնելու ամսաթվից մինչև Համաձայնագրի ստորագրման ամսաթվի երեք տարին լրանալը: Վարկառուն և Վարկատուն կարող են մինչև Համաձայնագրի գործողության ժամկետի ավարտը ցանկացած պահի դադարեցնել Համաձայնագրի գործողությունը առանց որևէ փոխհատուցման (բացի մնացորդ ունեցող վարկերի նկատմամբ հաշվարկվող փոխհատուցումներից),
Հարկ է նշել, որ Համաձայնագրի շրջանակներում ՀՀ 2026թ. պետական բյուջեով նախատեսված է 193.6 մլն ՀՀ դրամ, որից՝ 161.3 մլն ՀՀ դրամը վարկային միջոցներ, 32.3 մլն դրամը՝ ՀՀ կառավարության համաֆինանսավորման միջոցներ: 
Միաժամանակ, Ծրագրի ներքո արդյունավետ, համակարգված և նպատակային իրականացումն ապահովվում է Հայաստանի Հանրապետության պետական կառավարման համապատասխան մարմինների և ծրագրի իրականացման համար ձևավորված կառավարման կառույցների միջոցով։
Ծրագրի ընդհանուր համակարգման և ջրային ենթակառուցվածքների բաղադրիչի իրականացման համար պատասխանատու լիազոր մարմին է հանդիսանում ՀՀ տարածքային կառավարման և ենթակառուցվածքների նախարարության Ջրային կոմիտեն, որն իր լիազորությունների շրջանակում ապահովում է ծրագրի իրականացումը, ոլորտային քաղաքականությունների համապատասխանությունը, ինչպես նաև միջգերատեսչական համագործակցությունը։
Ծրագրի իրականացման շրջանակում նախատեսվում է հետևյալ ղեկավար մարմինների ստեղծում.
· Սյունիքի Ղեկավար կոմիտեն հանդիսանում է Սյունիքի մարզում իրականացվող բաղադրիչի, ինչպես նաև Եվրոպական միության կողմից տրամադրվող դրամաշնորհի կառավարման նպատակով ձևավորված ղեկավար մարմին։ Կոմիտեն պատասխանատու է Սյունիքի բաղադրիչի իրականացմանն առնչվող բարձր մակարդակի ռազմավարական որոշումների կայացման, միջգերատեսչական համագործակցության և համակարգման խթանման, ծրագրային գործընթացների արդյունավետ կառավարման, ինչպես նաև Սյունիքի բաղադրիչի ընդհանուր առաջընթացի, ինչպես նաև «Ջրային և ոռոգման ծառայությունների բարելավում» («WISE») և Սյունիքի բաղադրիչների տեխնիկական աջակցության ծրագրի վերահսկման և մոնիթորինգի համար։ 
· [bookmark: _GoBack]«WISE» Ղեկավար կոմիտեն հանդիսանում է Ծրագրի շրջանակում Համաշխարհային բանկի կողմից համաֆինանսավորվող «Ջրային և ոռոգման ծառայությունների բարելավում» (WISE) բաղադրիչի իրականացման համար ստեղծված ղեկավար մարմին։ Կոմիտեն կնախագահի ՀՀ փոխվարչապետը, որն իր կազմում ներառում է Ֆինանսների նախարարության, Տարածքային կառավարման և ենթակառուցվածքների նախարարության, Էկոնոմիկայի, Շրջակա միջավայրի, Առողջապահության նախարարությունների և Ջրային կոմիտեի  ներկայացուցիչներին։ «WISE» Ղեկավար կոմիտեն պատասխանատու է բարձր մակարդակի ռազմավարական որոշումների կայացման, միջգերատեսչական համագործակցության և համակարգման ապահովման, ինչպես նաև «WISE» բաղադրիչի իրականացման ընթացքի, առաջընթացի և արդյունքների վերահսկման և մոնիթորինգի համար։
Վերոհիշյալ մարմինների գործունեությունը կապահովի Ծրագրի բաղադրիչների փոխկապակցված, թափանցիկ և արդյունավետ իրականացումը՝ ՀՀ օրենսդրությանը և միջազգային ֆինանսական հաստատությունների ընթացակարգերին համապատասխան։

Կապը ռազմավարական փաստաթղթերի հետ
Ծրագիրը համահունչ է ՀՀ կառավարության քաղաքական առաջնահերթություններին, ինչպես նաև Ջրային կոմիտեի՝ ջրային համակարգի բարելավման և տարածքային զարգացման վերաբերյալ ռազմավարական ուղղություններին։ Ուստի, այն համապատասխանում է ազգային և միջազգային հետևյալ ռազմավարություններին`
· Հայաստանի Երկրի Գործընկերության Շրջանակ (CPF) 2025-2029թթ.
· ՀՀ ջրային ռեսուրսների կառավարման ռազմավարություն (2022-2030թթ.)
· Գյուղատնտեսական և գյուղական զարգացման ռազմավարություն (2030 տեսլական)
· Կայուն զարգացման նպատակներ - SDG 2, SDG 6 և SDG 13

